
  «ЖҮРЕГІМНІҢ ТҮБІНЕ ТЕРЕҢ БОЙЛА...»

Бұдан бұрын хабарланғанындай, Семейде қазақ поэ-
зиясының Абай күні алғаш рет өткізілген еді. Оған ақын-
жазушыларымыз: Д.Əбілов, Ғ.Орманов, Ғ.Қайырбеков,
Қ.Ыдырысов, Қ.Қайсенов, Т.Нұртазин жолдастар барып,
осынау ұлы мерекеге өлең-жырлардан шашу шашып
қайтқан. Төменде арнаулы тілшіміздің осы сапар жайлы
əсері мен құлаққағыс пікірлерін ұсынып отырмыз.
Басқаны қайдам, жыр құдайы – абай атамыз «Өлсем
орным қара жер сыз болмай ма?» – деп неге күңірене жазды,
деген сауал көңілімнен кетпейтін. Кейінгі толқын ұрпағыма
артымда арманымдай аңсаған өлеңдерім, ғибратты сөздерім
қалды, алдымдағы атпай қалған сары ала таңдарымды емірене
еске алармысыңдар, дегені ме. Ұлыдан шыққан ұлы сөзді
ешбір күш ғайып ете алмайды, қайта жылдар жылжып, тарих
беті парақталған сайын жаңарып, жасарып, ғасыр жырына
өз үнін қосады дер едік. Ендеше абай жыры, абай сөздері,
абай бейнесін біз, біз ғана емес, барша халық мәңгі маздақ
биіктен көреді, сол биікке шығарады. Жоқ, топырағы торқа
ақсақал, қара жер сіз үшін сыз болмайды, ыстық та аялы адам
алақанының жылуы мол. Ежелден ерін сыйлап ғұмыр кешкен
еліңіз, рухыңыздан жылу алады, жылу береді.
Қазақ поэзиясының абай күні өтеді деген уақ – салқындау
мезгіл болды. Бірақ әлгі ақын рухының жылуы қыж-қыж
қайнатып алматыдан алып шыққан. Бұл күні қос алыпты –
абай мен мұхтарды туғызған Семей жұртшылығы да көңілді
әбігерде екен. астанадан келетін ақын-жазушыларды қарсы
алу үшін аэропортқа лап қойды. алқызыл галстук тағынған
пионерлер қонақтарды гүл шоқтарымен көміп тастады. Осы
күні абайдың республикалық мемориалдық музейінде болып,
музей директоры Қ.Тұрғанбаевтың абайдың көздері – киелі үйдің жай-жапсары, жұмысы, болашағы хақында айтқан сөзін
тыңдады. Бұдан кейін облыстық өлкетану музейінде болып,
Ленин атындағы бақшаға барды. Ескерткіштерге гүл шоқтарын
қойды.

Күз таңы бұл күні де жайдары мамыражай болып тұрған.
Ірімтік-ірімтік ақша бұлттар Семей аспанында баяу қалқып
жүр. Зәулім үйлер мен көшелерде «Семейге 250 жыл» деген
ұран-плакаттар әлі де ілулі тұр. Тек мұны «Қазақ поэзиясының
Абай күні», «Ақын-жазушыларға жалынды сәлем!» деген
сөздер толықтыра түскен.

Қонақтарды Семей педагогикалық институтының сту-
денттері қарсы алды. Ақындар өлең оқыды, студенттер концерт
қойды. Сол іспетті, жергілікті журналистермен де кездесу
өткізілді.

Абай күнінің Семей қаласында өткен ең таңдаулы кеші –
салтанатты жиналыс медициналық институттың залында өтті.

Әрине, халық көп жиналды. Салтанатты мерекені Қазақ-
стан Жазушылар одағының секретары Қ.Ыдырысов жолдас
ашты. Филология ғылымының докторы Т.Нұртазин Абай
творчествосы жайлы баяндама жасап, ақындар өз өлеңдерін
оқыды. Артынан үлкен концерт болды.

Бұл күн ашық еді. Күзгі дала момақан. Ұшы-қиырын
болжап болмайтын сахарадан сағыныштай сағым көлбейді.
Сары бел, сары адыр, сары дала – кең дала. Бұл дала – Абай
даласы. Алыстан, әлдеқайдан Шыңғыстау мұнартады. Алыстан,
әлдеқайдан «Қыземшек» мен мұндалайды. Жеңіл машиналар
құстай ұшып келеді. Дала сонда да жеткізбейді.

Тельман атындағы совхоздың орталығы – Саржалға
келгенде ұлы сәске болатын. Ауыл тұрғындары мен орта
мектеп оқушылары күтіп тұр екен. Ашық аспан астында Абай
әндері қалықтайды. Осы бір қысқа ғана кездесудің қуаты
айтып жеткізгісіз. Соңында келген қонақтар бар, барша қауым
Абай болмысының гимніндей естілетін – «Айттым сәлем
Қаламқасты» шырқады. Ұлы адамдардың бақыттылығы сол
– атыңды әмсе еске алып, тебірене әсерленуінде ғой. Абай
бақытты. Абайды дүниеге келтірген ел бақытты.

Жыр керуені Шыңғыстың сілемдерін еркін аралады.
Абай жүрген жолдармен жүрді. Абай өткен Шаған, Қарауыл
өзендерінен өтті.
Қонақтар Абай кіріп атын жазған «Қоңыр – әулие» тас
үңгірде болды. Абай туған ауылға – Қарауылға барды. Жалпы
жоспар бойынша қазақ поэзиясының Абай күніне арналған
негізгі мерекелі сәт, ордалы орталық осы – Қарауыл болатын.
Салтанатты мәжіліс кешке басталды. Аудандық атқару коми-
тетінің председателі Р.Ғабдуллиннің кіріспе сөзінен кейін
ақын Ғ.Қайырбеков Абай творчествосы жайлы баяндама
жасады. Бұдан соң, келген қонақтар, жергілікті ақын Абайдың
жерлестері М.Ибраев, тағы басқалар да еліне, жеріне, осынау
мерекелі күнге арнаған өлеңдерін оқыды. Аудандық халық
театры қойған үлкен концерттің бүтіндей программасы – Абай
творчествосына арналған. Ертеңінде ақын-жазушыларымыз
Жидебайдағы Абай қыстағында болып, Абай ескерткішіне гүл
шоқтарын қойды, осындағы музеймен танысты.
Жидебайдағы Абай қыстағы биікке орналасқан екен. Айнала
алақандағыдай көрінеді. Сонадай жерде үлкен Орда, кіші
Орда қарауытады. Бұл жердің шоқтығы әлдеқайда биік. Маған
Абайдың құдіретті жырларын дүниеге келтірген қыстаққа
бұлайша келуіміз қораш көрінді. Бес-алты машина сау етіп
келдік те, жиырма шақты адам қараңдап жүрдік. Жаным-ау, бұл
қазақ поэзиясының Абай күні ғой. Көзімді жұмдым: «Қыстақ
қызылды-жасылды безендірілген екен деймін. Төбенің үстінде
үлкен мінбе. Төбені айнала қоршаған жүздеген халық. Бір
шеті анау Абай қабіріне дейін созылып жатыр. Күмбірлеген
күйі... Өлді деуге бола ма ойлаңдаршы... өлмейтұғын артында
сөз қалдырса... Мінбеге кәрі де, жас та шығып өлеңдерін
оқыды....». Көзімді аштым: Бес-алты машина Жидебайдан
асығыс құлдырап барады екен...
Қазақ поэзиясының Абай күні Одақ көлемінде екінші боп
(Пушкин поэзиясының күнінен кейін) өткендігі үлкен мәртебе.
Бұл ретте Қазақстан Жазушылар одағының бағалы бастама-
сына ыстық ықыласты лебіз білдіріп, қуана құптағанымыз жөн
секілді. Бірақ,әрқашан да алғашқы дүниенің кейінгіге лұғат-
ты сабақ боларлық кешірімді кемшілігі болатыны бар. Біз төменде жыр мерекесін көре жүріп, көңілге түйген ойлары-
мызды ортаға салмақпыз.

Абай ауданының орталығы Қарауылда өткен салтанатты
кешке әртүрлі мамандық иелері жиналды. Біз оларға:
– Қазақ поэзиясының Абай күні өткізілуіне қалай қарайсыз
және алдағы уақытта қандай тұрғыда өткенін қалар едіңіз?–
деген сауал қойдық.

Бейсенов Нұрғали – жұмысшы: – Бұл бір керемет бастама
болды ғой. Өте қуаныштымыз. Жақсы іс жалғаса бергенін
тілер едік. Бірақ осы жыр мерекесі мынадай үйде емес, ашық
аспан астында, көгалда өтсе. Тіпті ұлттық ойындар ұйым-
дастырылса.

Оразов Нұқас – мектеп-интернаттың директоры: – Біз
үшін Абайдың Қарауылда туғаны бір қуаныш болса, поэзия
күнінің де Абай елінде өтуі одан да зор бақыт дер едім. Бірақ
Абай Қарауылдың Абайы емес, қалың жұрт қазақтың Абайы
ғой. Ендеше бұл күнге республиканың жер-жерінен ақындар
шақырылуы керек қой деймін.

Бұл азаматтардың пікірін қуаттай отырып, шынында да
осы әдеби шаруамыздағы жаңалық өміршең өріс алуы үшін,
жалпыхалықтық мерекеге айналуы үшін алдағы уақытта нені
ескеру керек, соған тоқталайық.
Біріншіден, қазақ поэзиясындағы Абай күнін асығыс,
аттың жалы, түйенің қомында емес, жер арқасы кең кезде,
жадыраған жаз айында өткізсе жөн болар еді. Сол іспетті, бұл
күнді әншейін баз бір өлең оқумен ғана тәмамдамай, бүгінгі
таңдағы қазақ поэзиясының бүтіндей тынысын сипаттарлық
жырдың дархан тойы, поэзиялық есеп, өлең бәсекесі, айтысы
ретінде ұйымдастырса нұр. Иә, бұл күні кең-байтақ Қазақстан
ақындары ұлы дүбірде бас қосып, бәсекеге түссе..., жүйріктен
жүйрік озса. Иә, бұл күн мүшәйра іспетті, ауыз әдебиеті
өкілдерінің айтысын бір басқа, бүгінгі жазба ақындарымыздың
жырына бір басқа біріншілік белгіленіп, сыйлық берілсе...
Екіншіден, қазақ поэзиясының Абай күні – жыр тойы, халық
тойы. Демек, оған аудандық мәдениет үйі тарлық жасайды.
Сайып келгенде бұл күннің жұртшылықты шақыру билетімен
емес, қарапайым халықтың кең қатысуымен өткені ләзім. Бұдан бұрын өтіп жүрген Пушкин күніне мыңдаған халық жиналып,
Михайловскіні дүр сілкіндірген тәжірибесі бізге де лайықты.

Алып Абай туған жерде Қарауыл деген төбе бар. Ол көделі
кең жазықтың дәл ортасында жеке дара оқшауланып, көз
көркімен мен мұндалайды. Ол осынау сахараны қалғытпай,
немесе бір сәт тыныстап жатқан даланы қарауылдап тұрған қас
батырдай қасқаяды. Маған Абай өлең өлкесіндегі Қарауылдай,
сол Қарауылдың үстіне шығып алып, «Жүрегімнің түбіне терең
бойла...» деп жыр оқып тұрғандай сезіледі.
Біз Абайды тудырған Шыңғыс елі алдында тәжім етіп
аттандық.

